
MALTA

QORTI TAL-MAĠISTRATI (MALTA)
bħala Qorti ta’ Ġudikatura Kriminali

MAĠISTRAT DR. NADIA H. VELLA 
B.A., LL.D., Dip. Trib. Eccl. Melit., 


Seduta ta’ nhar l-11 ta’ Ottubru 2024

Il-Pulizija
(Spettur Gabriel Kitcher)

vs.

Robert Zaffarese 
detentur tal-karta ta’ l-identità bin-numru 530077M

Il-Qorti,

Rat l-akkużi miġjuba fil-konfront ta’ Robert Zaffarese, ta’ 47 sena, iben Tarcisio u Mary nee’ Edwards, imwieled il-Pietà nhar l-1 ta’ Ottubru 1970, resident 61, Josephine Crt, Flat 5, Triq il-Bajja, Marsaskala, detentur tal-karta tal-identità bin-numru 530077M; 
akkużat talli nhar it-31 ta’ Ottubru 2023 għall-ħabta ta 07:00hrs ġewwa Triq il ix-Xewkija, Kalkara;

1. Mingħajr il-ħsieb li tisraq jew li tagħmel ħsara kontra l-liġi iżda biss biex teżerċita dritt li tippretendi li għandek, ġegħelt bl-awtorità tiegħek innifsek lil Josielle Grima iħallas dejn jew jesegwixxi obbligazzjoni tkun li tkun jew fixkilt lil Josielle Grima  fil-pussess ta' ħwejġu b'xi mod ieħor kontra l-liġi jew indħalt fi ħwejjeġ ta' ħaddieħor.
 

Rat l-Artikolu 85(1)(e) tal-Kapitolu 9 tal-Liġijiet ta’ Malta; 

Rat id-dokumenti kollha esebiti;

Semgħet ix-xiehda ta’ Josielle Grima[footnoteRef:1] u tal-imputat Robert Zaffarese[footnoteRef:2]; [1:  Minnha mogħtija nhar il-15 ta’ Lulju 2024, fol. 32 tal-proċess; ]  [2:  Minnu mogħtija nhar il-15 ta’ Lulju 2024, fol. 62 tal-proċess;] 


Semgħet it-trattazzjoni tal-abbli difensuri tal-partijiet. 


Ikkunsidrat: 

Illi l-insenjament tal-Qrati[footnoteRef:3] tagħna dwar dan ir-reat huwa wieħed konsistenti u jikkonsisti fis-segwenti:  [3:  Il-Pulizija vs. Spiru Bartolo, Qorti tal-Appell Kriminali, 9 ta’ Jannar 2006; u Il-Pulizija vs. Mario Lungaro, Qorti tal-Appell Kriminali, 18 ta' Novembru, 1996;] 


“l-elementi kostituttivi tar-reat ta’ “ragion fattasi” taht l-art.85 tal-Kodici Kriminali huma erbgha u cioe’ :- 
(a) att estern li jispolja lil xi hadd minn xi haga li tkun qieghed igawdi, liema att ikun esegwit kontra loppozizzjoni, espressa jew prezunta, ta’ dan il-hadd iehor; 

(b) il-kredenza li l-att qed isir b’ezercizzju ta’ dritt ; 

(c) il-koxjenza fl-agent li hu qieghed jaghmel “di privato braccio” dak li jmissu jsir permezz ta’ l-awtorita’ pubblika ; u 

(d) n-nuqqas ta’ titolu li jirrendi l-fatt aktar gravi. (Ara. App. Krim. “Il-Pulizija vs. Carmel maghruf bhala Charles Farrugia”[17.2.95] ; “Il-Pulizija vs. Reno Micallef”[6.6.95] ; “Il-Pulizija vs. Mark John Schembri”[18.9.2002] u ohrajn).” 

Illi l-fattispeċje li għandha quddiemha din il-Qorti huma fil-fehma tagħha a textbook case ta’ dan ir-reat. 

Il-fatti huma dawn: 
Il-partijiet li kienu f’relazzjoni personali bejniethom kienu jiġġestixxu bar fi ħdan il-klabb tal-boċċi ġewwa l-Kalkara. Sakemm kienu għadhom għaddejjin b’din ir-relazzjoni, il-partijiet ftehma illi l-ġestjoni tal-imsemmi klabb kellu jdur unikament fuq l-allegata vittma Josielle Grima, u dana sabiex l-imputat jiffoka fuq negozju ieħor. Dan mhux ikkontestat mill-konvenut. Li ma jaqblux dwaru fix-xiehda tagħhom huwa d-data ta’ meta dana seħħ, bil-parte ċivile tixhed li kienet ilha tiġġestixxi l-bar għal weħidha tliet snin, u l-imputat jixhed illi dana seħħ għal disa’ xhur. 

Id-dokument immarkat JG7 iffirmat mid-diriġenti tal-klabb tal-boċċi jikkonferma illi kienet Josielle Grima weħidha rikonoxxuta bħala l-operatur tal-bar. Dan id-dokument mhuwiex iddatat, iżda b’korraborazzjoni mad-dokumenti l-oħra esebiti, jirriżulta li l-parte ċivile kienet ħadet il-ġestjoni tal-bar f’idha sa minn Frar 2020; 

F’dan il-perjodu kienet Grima weħidha li kellha pussess tal-ġestjoni ta’ dan il-bar u l-imputat ma kienx jaċċedi fil-post. Tant hu hekk illi huwa xehed “Jien qatt ma pruvjat nidħollha għaliex jien ħallejtha hemm biex taqla’ lira” rikonoxximent inekwivoku illi l-parte ċivile kienet tiġġestixxi esklussivament dan il-bar.

Fil-31 ta’ Ottubru 2023, mingħajr ma taha ebda avviż, Robert Zaffarese żgassa il-bieb tal-bar u l-klabb (li huwa wieħed u l-istess) u waqqaf lill-parte ċivile milli taċċedi għall-imsemmi bar u tkompli tmexxih hi li kienet ilha tiġġestixxi weħidha għal tul ta’ żmien. 

Hija sejħet għall-assistenza tal-Pulizija u dawna erronjament fil-fehma ta’ din il-Qorti, qablu mal-imputat illi din ma kellhiex dritt fil-fond, billi raw illi l-permess tal-klabb kien imħallas minn Zaffarese kwa is-segretarju tal-klabb. Huma ħadu din id-deċiżjoni għab-bażi biss tad-dokumenti prodotti biss mill-imputat u ma rawx dokumenti min-naħa tal-parte ċivile. 

Jingħad illi anke jekk il-Pulizija dak il-ħin kienu żbaljati li jagħtu raġun lill-imputat, ma kienux huma li tawh il-permess li jiżgassa u jirriprendi il-pussess tal-bar. Dan kien diġa għamlu minn jeddu l-imputat, mingħajr ebda awtorizzazzjoni, u seħħ qabel ma ġew il-Pulizija, għaliex il-Pulizija ssejħu mill-parte ċivile.  

Il-Pulizija assistew lill-parte ċivile tieħu mill-fond uħud mill-oġġetti li allegatament kienu jappartjenu lill-parte ċivile weħidha.   

L-aġir tal-imputat kien sewwasewwa aġir ta’ wieħed li ħa l-liġi b’idejh meta r-relazzjoni personali tiegħu ma’ Grima sfaxxat fix-xejn, aġir li jinkwadra perfettament fl-elementi rikjesti mil-liġi għall-kostituzzjoni tar-reat ta’ ragion fattasi; deċiżjoni unilaterali tiegħu li jwaqqfilha l-għixien tagħha, ladarba ma kienux għadhom f’relazzjoni, aġir assolutament mhux aċċettabbli f’soċjetà ċivilizzata; 


Deċide

Għal dawn il-motivi, il-Qorti, wara li rat l-Artikolu 85(1) tal-Kapitolu 9 tal-Liġijiet ta’ Malta, qiegħda issib lill-imputat ħati tal-imputazzjoni miġjuba kontra tiegħu u konsegwentement tikkundannah terminu ta’ tliet xhur priġunerija li bl-applikazzjoni tal-Artikolu 28A(1) tal-Kapitolu 9 tal-Liġijiet ta’ Malta qed jiġi sospiż għal sena mil-lum. 

Il-Qorti spjegat lill-imputat fi kliem sempliċi, ai termini tal-Artikolu 28A tal-Kapitolu 9 tal-Liġijiet ta’ Malta, l-import ta’ din is-sentenza u x’jiġri jekk l-imputat fi żmien sena jikkommetti reat ieħor punibbli bi priġunerija.  	



Dr. Nadia H. Vella
Maġistrat
 

Naomi Bonello 
Deputat Reġistratur

